ბატონო გიორგი, 

ბატონო მამუკა,  

უპირველეს ყოვლისა, დიდი მადლობა ა.წ. 1 მაისს საქმიანი შეხვედრისთვის და ცენტრის გადასარჩენად თქვენი ძალისხმევისთვის. პირადად თქვენს გულწრფელ მონდომებაში ეჭვი არ გვეპარება და დიდად ვაფასებთ ამას, მაგრამ ყველაფერ დანარჩენს დიდი სიფრთხილით და ზედმეტი ოპტიმიზმის გარეშე ვუდგებით და აი რატომ:  

· სახელმწიფო სტრუქტურებიდან მეტი ძალისხმევის გარეშე ბ-ნ პაატას დათანხმება სამწლიან გადავადებაზე და მუშაობაში ხელის არშეშლაზე, იოლი არ იქნება. 

· თუ ბ-ნ პაატას დათანხმება სამწლიან გადავადებასა და მუშაობაში ხელის არშეშლაზე ვერ მოხერხდა, ა.წ. 1 ივლისიდან ჩვენი ცენტრი არსებობას შეწყვეტს. შესაძლოა ბ-ნ მინისტრის მიზანიც სწორედ ეს იყოს, მაგრამ არ გვგონია, რომ ამ ამბავმა ქვეყნისთვის უმტკივნეულოდ, სერიოზული გართულებების გარეშე ჩაიაროს.  

· რაც შეეხება ბ-ნ კურტანიძის განცხადებას, რომ მას შეუძლია ჩვენი ცენტრი უმტკივნეულოდ ჩაანაცვლოს, ეს მართალი რომ იყოს, ბ-ნ მინისტრი ამას ალბათ, დიდი ხნის წინ გააკეთებდა. მაგრამ სამწუხაროდ, ეს რეალობისგან ძალიან შორსაა. თუ ჩვენი ცენტრი არსებობას შეწყვეტს ან იძულებული იქნება საქმიანობა შეაჩეროს და ჩვენს ფუნქციებს და პაციენტებს ბ-ნ კურტანიძეს გადასცემენ, ამ შემთხვევაში „ასჯერ გაგონილს, ერთხელ ნანახი სჯობია“-ს პრინციპით, სახელმწიფო, რომელიც შვიდი წელია მასხრად გვიგდებს, ძალიან მალე დარწმუნდება, თუ „ვინ ვინ არის“. აივ/შიდსით და განსაკუთრებით საშიში ინფექციებით ავადმყოფებს თავი რომ დავანებოთ, C ჰეპატიტის ელიმინაციის პროგრამას, რომელიც ცუდი მენეჯმენტის გამო ისედაც დიდი ჩავარდნებით და დაგვიანებით სრულდება, ძალიან გაუჭირდება. თუ გავითვალისწინებთ, რომ ძალიან ცუდი პირობების მიუხედავად, ჩვენს ცენტრზე მოდის მთელს ქვეყანაში პროგრამით გატარებული პაციენტების 20%, ხოლო ბ-ნ კურტანიძის                კლინიკებზე - 3%. თუმცა, მთავარი პრობლემა მაინც აივ/შიდსით ავადმყოფები იქნება.  

· რაც შეეხება გადავადების სანაცვლოდ ჩვენს მიერ ბ-ნ კურტანიძისთვის რაიმე ფართის დათმობას, ჩვენ უკვე საკმარისზე მეტი დავთმეთ და უკიდურეს სივიწროვეში და ნორმატივების დარღვევით გვიწევს მუშაობა, მაშინ როცა ბ-ნ მინისტრი (მათ შორის) ჩვენი გაკეთებული საქმეებით ბრწინვალების ორდენებს და მაღალ საერთაშორისო ჯილდოებს იღებს, ჩვენ და ჩვენს პაციენტებს რატომ უნდა ამოგვხდეს სული მუდმივ გაჭირვებაში?    


· ახალი შენობის მშენებლობისთვის თითქოს რეალური ნაბიჯები იდგმება, მაგრამ ნდობა ნაკლებად გვაქვს, რადგან ზუსტად ანალოგიური და კიდევ უფრო მეტი ნაბიჯები წარსულშიც არაერთგზის გადადგმულა, მაგრამ საბოლოოდ უშედეგოდ. განსაკუთრებით სამ შემთხვევას გამოვყოფდით:  

1. 2013 წელს არსებობდა ქვეყნის ხელმძღვანელობის გამოკვეთილი პოლიტიკური ნება და ბ-ნ მინისტრს ჰქონდა ვალდებულება გადაეწყვიტა ცენტრის შენობით უზრუნველყოფის საკითხი. გაკეთდა ყოფილი კარდიოლოგიის ინსტიტუტის შენობის რეკონსტრუქციის პროექტი, რაშიც სამინისტრომ 150 ათასი ლარი გადაიხადა, მაგრამ ყველაფერი ამით დამთავრდა და ეს ფულიც დაიკარგა. 

2. 2015 წელს ბატონმა ბიძინამ ჩვენს ცენტრში ვიზიტის შემდეგ პირადად სთხოვა და თან ძალიან სერიოზულად ბ-ნ მინისტრს, უმოკლეს დროში გადაეწყვიტა ცენტრისთვის ახალი შენობის აშენების პრობლემა. ამას მოჰყვა ბ-ნ მინისტრის 2-3 თვიანი აქტიურობა (როგორც შემდეგ გაირკვა - მოჩვენებითი), გამოცხადდა ტენდერი პროექტირებაზე, გამარჯვებულიც გამოვლინდა, ესკიზებიც გაკეთდა და ყველაფერი ამით მორჩა. 

3. 2017 წლის 6 ივნისს მაშინდელმა პრემიერმა ბ-ნმა გიორგი კვირიკაშვილმა ასევე ჩვენს ცენტრში ვიზიტის შემდეგ, ჩაატარა საგანგებო თათბირი, ბ-ნ სერგეენკოსთან, ბ-ნ გახარიასთან, ბ-ნ კურტანიძესთან და ჩვენთან, სადაც მან კატეგორიული და ხმამაღალი მითითებები გასცა, რათა ცენტრის შენობა 2019 წლის 1 ივლისისთვის მზად ყოფილიყო. ბ-ნი კურტანიძეც დაითანხმეს ორწლიან გადავადებაზე. ამასაც მოჰყვა 2-3 თვიანი მოჩვენებითი აქტივობა, ისევ გამოცხადდა ტენდერი პროექტირებაზე, გამოვლინდა გამარჯვებული, გაკეთდა ხმაურიანი სატელევიზიო დაპირებები და ყველაფერი ამით დამთავრდა.

ყველაფერი ამის შემდეგ სად არის გარანტია, რომ ახლაც ზუსტად იგივე არ განმეორდება? იქნებ, კიდევ ერთხელ გვატყუებენ და უბრალოდ დრო გაჰყავთ?  

· ის, რომ თითქოს ბ-ნი მინისტრი გულწრფელად სწუხს ცენტრის მდგომარეობის თაობაზე და ადექვატურად აფასებს მიზეზებს, ზღაპარია და არ გვგონია, რომ ეს ვინმემ დაიჯეროს. ყოველ შემთხვევაში, ჩვენ ამის ნიშანწყალსაც კი ვერ ვხედავთ. ბ-ნ მინისტრი თავის თავით დიდად კმაყოფილია და ყოველდღიურ რეჟიმში აპიარებს „თავის მიღწევებს“. თუ ის რამეზე მართლაც სწუხს, ალბათ მხოლოდ იმაზე, თუ რა მძიმე შედეგებით შეიძლება დასრულდეს შექმნილი სიტუაცია და როგორ შეიძლება იმოქმედოს ამან მის აქამდე ტრიუმფალურ კარიერასა და იმიჯზე. საერთოდ ბატონმა მინისტრმა ყველაფერი გააკეთა არამარტო ცენტრის გასანადგურებლად, არამედ ჩვენი „რადარებიდან გასაქრობადაც“. ჩვენ დავკარგეთ ყველაფერი, რაც კი ბოლო 30 წლის განმავლობაში შევქმენით და პირადად ჩემთვის, ჩემი ასაკის და ონკოლოგიური დაავადების გათვალისწინებით,  ყველაფერი დამთავრებულია. მე ახლა ცენტრის და დარგის გადარჩენისთვის ვიბრძვი, თორემ ახალი შენობა მართლაც რომ გაკეთდეს, მე მას მაინც ვეღარ მოვესწრები. ბ-ნმა მინისტრმა, ისე რომ ჩვენ ამის არანაირი საბაბი არ მიგვიცია, ძალიან მძიმე დანაშაული ჩაიდინა, როგორც ქვეყნის, ისე დარგის და ჩვენს მიმართ. მე ამას წინათ ღიად განვაცხადე (სამინისტროს ფეისბუქზე), რომ „სანთელ-საკმეველი“ თავის გზას არ დაჰკარგავს და თუ ვინმემ ამ განცხადების მნიშვნელობა ვერ გაიგო, ეს მისი პრობლემაა. 

· გასული შვიდი წლის მანძილზე ჩვენ გარდა იმისა, რომ შენობა არა გვაქვს და გაუსაძლის პირობებში ვმუშაობთ, ელემენტარულად მინიმალურად  აუცილებელი აპარატურა და აღჭურვილობაც არა გვაქვს და ერთ დროს ქვეყნის არამარტო აკადემიურად, არამედ თანემედროვე ტექნოლოგიებით აღჭურვის თვალსაზრისით ქვეყნის ერთ-ერთი მოწინავე სამედიცინო დაწესებულება, დღეს ალბათ, ქვეყანაში ყველაზე ჩამორჩენილია. 2012 წლიდან ჩვენთვის „დრო გაჩერდა“ და ჩვენი ცხოვრების შვიდი საუკეთესო წელი დავკარგეთ. ამ ხნის განმავლობაში ჩვენ „გლობალური ფონდის“ მიერ მშენებლობისთვის გამოყოფილი 4.5 მილიონი ევროს გარდა, ორჯერ გვქონდა რეალურზე რეალური შანსი მიგვეღო 5-5 მილიონი აშშ დოლარის ღირებულების უახლესი აპარატურა კორეისგან (2015-2016 წლებში) და ჩინეთისგან  - სულ ახლახანს, 2018 წლის ბოლოს, მაგრამ სამინისტროს მიზეზით ეს შესაძლებლობებიც დავკარგეთ და ამის შემდეგ სამინისტრო კიდევ აქეთ გვამადლის, რომ რაღაც   1.5 მილიონი ლარის ღირებულების კომპიუტერულ ტომოგრაფს გვიყიდის, რომელსაც ბ-ნი კურტანიძე არ გვადგმევინებს.  

· რაც შეეხება იმას, რომ ბოქსირებული კორპუსის რემონტზე და აღჭურვაზე ფულის დახარჯვა არ ღირს, რადგან ის ბ-ნ კურტანიძის საკუთრებაა,  ეს კატეგორიულად არასწორია. მაშინ ამ პრინციპით ჩვენ ის ხუთი კორპუსიც არ უნდა გაგვერემონტებინა, რომლებიც ჩვენი სახსრებით (დივიდენდით) გავარემონტეთ და რომ არა ეს რემონტი, დღეს იქ პაციენტების შეშვება საერთოდ შეუძლებელი იქნებოდა. თუ ბოქსირებული კორპუსი არ გარემონტდა და სათანადოდ არ აღიჭურვა, იქ მუშაობა არ შეიძლება, უფრო მეტიც - იქ ავადმყოფების ყოფნა დანაშაულია და ამას ძალიან იოლად დავამტკიცებთ.  

· საქართველოსთვის C ჰეპატიტის ელიმინაციის პროგრამის მოცემის უმნიშვნელოვანესი პირობა იყო, რომ ქვეყანაში ყოფილიყო პროგრამისთვის აუცილებელი მაღალტექნოლოგიური კვლევების (HCV რნმ-ის განსაზღვრა პჯრ მეთოდით, ღვიძლის ელასტოგრაფია) შესაძლებლობა. 2014 წელს, ეს კვლევები მხოლოდ ჩვენს ცენტრში კეთდებოდა და შესამოწმებლად ჩამოსული ამერიკელი აუდიტებიც მხოლოდ ჩვენთან მოჰყავდათ. გარდა ამისა, პროგრამის პირველ წელს, როცა პაციენტების „ბუმი“ იყო, სამინისტროს თხოვნით ჩვენ კვირაში 7 დღე და 24 საათი ვმუშაობდით და მთელი პროგრამით გატარებული პაციენტების ნახევარს ვატარებდით. მაგრამ როგორც კი თავისი „გაინაღდა“,           ბ-ნმა მინისტრმა ჩვენს ცენტრს მაშინვე „ჟანგბადი გადაუკეტა“ და ყველა მაღალტექნოლოგიური მეთოდის კონცენტრირება ლუგარის ცენტრში მოახდინა. ეს მცდარი და ტენდენციური გადაწყვეტილება იყო, რომლის შედეგებსაც ახლა იმკიან.    

· ჩვენ მთელი კოლექტივის ხელმოწერით ხუთჯერ (უკანასკნელად ა.წ. 1 აპრილს) მივმართეთ ბ-ნ მინისტრს შეხვედროდა ცენტრის კოლექტივს და გვემსჯელა არსებულ უმწვავეს პრობლემებზე, მაგრამ უშედეგოდ. ეს ალბათ, უპრეცედენტო შემთხვევაა ქვეყნის ისტორიაში, როდესაც უწყების ხელმძღვანელი წლების მანძილზე იგნორირებას უკეთებს 400 კაციანი კოლექტივის SOS შეტყობინებას და თხოვნას ცენტრისთვის და ათასობით უმძიმესი პაციენტისთვის სასიცოცხლოდ მნიშვნელოვან, უმწვავეს პრობლემებთან დაკავშირებით შეხვედრაზე. ა.წ. 4 აპრილს ჩვენ წერილობით მივმართეთ ბ-ნ მინისტრს, შევხვდეთ ერთმანეთს ტელედებატებში ნებისმიერ ტელევიზიაში, ნებისმიერ დროს და ნებისმიერი ფორმატით ცენტრის პრობლემების და/ან C ჰეპატიტის ელიმინაციის პროგრამის თემაზე. ამასთან, ჩვენ მზად ვართ შევხვდეთ პირადად ბ-ნ მინისტრს, ან მის მიერ დასახელებულ ნებისმიერ პირს. შეთავაზებაზე პასუხი არ მიგვიღია. ჩვენ კიდევ ერთხელ მივმართავთ ბ-ნ მინისტრს თხოვნით ტელევიზიის ეთერში შეხვედრის თაობაზე და უარის შემთხვევაში ვიფიქრებთ, როგორ ვიმოქმედოთ, რათა საზოგადოებას მიეწოდოს სწორი (და არა მოდელირებული) ინფორმაცია ქვეყნისთვის აქტუალურ ორივე თემაზე. 

· და ბოლოს. ყველა დაწერილი და დაუწერელი კანონით და ლოგიკით ჩვენ აქამდეც უნდა შეგვეჩერებინა საქმიანობა, მიგვემართა საზოგადოებისათვის, შეგვეტანა სისხლის სამართლის (და არა სამოქალაქო) სარჩელი ქვეყნისთვის დიდი მოცულობის უცხოური ინვესტიციების დაკარგვისა და ქვეყნის მიმართ ჩადენილი მავნებლობისთვის და ჩაგვეტარებინა მწვავე ჟურნალისტური გამოძიება (დაახლოებით ისეთი, როგორიც ბ-ნ პაატა ბურჭულაძის შემთხვევაში). ჩვენ ეს მხოლოდ იმიტომ არ გავაკეთეთ, რომ ძალიან არ გვინდა დამატებით სერიოზული პრობლემები შევუქმნათ ქვეყნის ხელმძღვანელობას, მაგრამ ყველაფერს აქვს რაღაც ზღვარი და ჩვენ, ალბათ, ამის გაკეთება მაინც მოგვიწევს. 

პატივისცემით, 

თენგიზ ცერცვაძე 

